
ter sumpta adaequate constituit ternarium, et quater sumpta qua-
ternarium. Et dualitas est pars aliquota numeri octonarii, quoniam
dualitas quater sumpta adaequate numerum octonarium constituit.
¶ Ex quo patet, quod dualitas non est pars aliquota numeri sep-
tenarii, quoniam non aliquoties sumpta reddit illud totum adae-
quate. ¶ Proportio autem irrationalis est illa, quae non immediate
ab aliquo numero denominatur. Alio modo proportio irrationalis
est duarum quantitatum ita se habentium, quod nulla pars aliquo-
ta unius est pars aliquota alterius ut proportio, quae est inter dia-
metrum et costam sui quadrati. Nam diameter excedit costam et
non aliquoties nec per aliquam partem aliquotam vel per aliquas
partes aliquotas, ut inferius probabitur in capitulo de proportio-
ne irrationali. ¶ Proportionum autem rationalium 5 sunt species,
tres simplices et duae compositae. Simplices sunt istae: multiplex,
superparticularis et suprapartiens. ¶ Compositae vero sunt multi-
plex, multiplex superparticularis, multiplex suprapartiens. ¶ Unde
proportio multiplex est proportio, qua maius continet minus ali-
quoties ta[n]tum ut dupla, tripla. 4 enim continent 2 bis, et 6 con-
tinent 2 ter tantum. Et ideo inter illos numeros est proportio mul-
tiplex. ¶ Proportio vero superparticularis est proportio, qua maius
continet minus semel tantum et aliquam partem eius aliquotam
adaequate ut proportio sex ad 4. Nam 6 continet 4 semel tantum
et medietatem, quae est pars aliquota ipsorum 4. ¶ Proportio au-
tem suprapartiens est proportio, qua maius continet minus semel
tantum et aliquot partes eius aliquotas, quae simul non faciunt ali-
quam eius partem aliquotam, ut proportio, quae est inter 7 et 5.
Nam 7 continent 5 semel tantum et duas partes eius aliquotas, pu-
ta duas unitates. ¶ Sed proportio multiplex superparticularis est
illa, qua maius continet minus aliquotiens et cum hoc aliquam ei-
us partem aliquotam tantum ut proportio, quae est inter novem et
4. Nam 9 continent 4 bis et unam partem numeri quaternarii, puta
unitatem. ¶ Proportio autem multiplex suprapartiens est illa, qua
maius continent minus aliquotiens et aliquot partes eius aliquotas,
quae non faciunt unam eius partem aliquotam ut proportio, quae
est inter 11 et 4. Nam 11 continent 4 bis et tres partes aliquotas
ipsorum 4, et illae non faciunt aliquam partem aliquotam ipsorum
4.

¶ Harum autem proportionum sive specierum proportio-
num sufficientia tali[] ratione haberi potest, ut adducit Albertus
de Saxonia in suo tractatu de proportionibus post alios mathema-
ticos. Quam omnis numerus sive quantitas ad aliam quantitatem
habens rationalem proportio[n]em aut excedit eam aut exceditur
ab illa. Si excedit eam, aut continet ipsam aliquoties aut semel
tantum et aliquid ultra aut pluries et aliquid ultra. Si primum, tunc
erit proportio multiplex. Si secundum, aut illud aliquid ultra est
una pars eius aliquota adaequate, aut est plures partes aliquotae,
quae non faciunt unam partem aliquotam. Si primum, sic est pro-
portio superparticularis. Si secundum, est proportio superpartiens.
Si vero maior quantitas continet minorem pluries et aliquid ultra,
vel illud, quod ultra continet, est pars aliquota adaequate aut plures
partes aliquotae, quae non faciunt unam. Si primum, sic est pro-
portio multiplex superparticulares. Si | secundum, sic est proportio
multiplex suprapartiens. Et quia quantitas maior habens propor-
tionem rationalem ad quantitatem minorem non potest pluribus
modis ad illam referri sive comparari, quam his quinque modis.
Consequens est, quod non possunt esse plures species proportio-
nis rationalis his 5. Quandoquidem eodem modo venari potest mi-
noris inaequalitatis proportionum sufficientia. Sola enim ratione
proportio maioris inaequalitatis et minoris differunt). De irratio-
nali autem posterius dicetur.

2. Kapitel des 1. Teils

C[a]pitulum secundum, in quo agitur de speciebus horum
quinque generum proportionum et de ipsarum generatione

Omnis proportio sive omne genus proportionis infinitas ha-
bet species. Unde genus multiplicis habet infinitas species deno-
minatas a naturali serie numerorum, puta duplam denominatam a
binario, triplam a ternario, milleculpam a millenario, centuplam a
centenario et sic in infinitum. ¶ Proportio enim dupla est illa, qua
maius continet minus bis adaequate ut 4 cum 2, et tripla, qua mai-
us continet minus ter adaequate, et quadrupla quater adaequate et
sic in infinitum. ¶ Generantur autem omnes proportiones duplae,
quae infinitae sunt, isto modo: disponatur primo series naturalis
numerorum in una linea, et in alia linea inferiori disponantur om-
nes numeri excedentes se binario incipiendo a binario in infini-
tum, et isto modo comparando primum superioris lineae primo
inferioris et secundum secundo et tertium tertio et sic in infinitum
invenientur infinitae proportionis duplae. In praesenti figura clare
hoc poteris conspicere.

Alvarus Thomas, Liber de triplici motu, S. 4.

Per naturalem seriem numerorum intelligas ordine numer-
orum incipiendo ab unitate nullum numerum omittendo ut 1, 2,
3, 4 et cetera. ¶ Sed infinitae proportiones triplae isto modo ge-
nerantur: disponantur omnes numeri secundum seriem naturalem
numerorum incipiendo ab unitate in una linea, et in linea inferiori
disponantur omnes numeri excedentes se ternario. Et tunc com-
parando primum inferioris ordinis primo superioris et secundum
secundo et tertium tertio habebuntur infinitae proportiones triplae.

Alvarus Thomas, Liber de triplici motu, S. 4.

¶ Si vero velis generare omnes proportiones quadruplas, ca-
pias numeros excedentes se quaternario incipiendo a numero qua-
ternario cum serie naturali numerorum. ¶ Si autem quintuplam,
capias omnes excedentes se quinario. ¶ Si sextuplam senario et
sic in infinitum, ut facile est videre in figuris sequentibus.

Alvarus Thomas, Liber de triplici motu, S. 4.

¶ Superparticularis autem proportio etiam infinitas habet
species denominatas a partibus aliquotis et unitate, puta a medieta-
te, a tertia, quarta, quinta et sic in infinitum. Et ideo prima species
eius et maxima dicitur „sesquialtera“, secunda vero „sesquitertia“,
„sesquiquarta“,

„sesquiquinta“ et sic in infinitum.
¶ Unde „sesqui“ idem est quod totum, et „altera“ idem est

quod medietas, et sic „p[ro]portio sesquialtera“ est, qua maius
continet minus semel tantum et medietatem eius. „Sexquitertia“
vero est, qua maius continet minus semel tantum et unam tertiam
eius. Et „sesquiquarta“, qua maius continet minus semel tantum et
unam quartam eius et sic in infinitum. ¶ Generantur autem species
huius proportionis isto modo: capiatur ordo naturalis numerorum
incipiendo a binario, et comparetur secundus primo, et tertius se-
cundo, et quartus tertio et sic in infinitum, et habebuntur omnes
species huius proportionis sereatim. ¶ Si autem libet infinitas ses-
quialteras procreare, capientur in una linea omnes numeri exce-
dentes se binario, et in alia omnes numeri excedentes se ternario,
et comparetur primus inferioris primo superioris, et secundus se-
cundo et sic in infinitum. ¶ Si vero in uno ordine ponantur omnes
numeri excedentes se ternario, et in alio excedentes se quatern-
ario, secunda species producetur, puta sesquitertia. ¶ Si autem in
uno ponantur omnes excedentes se quaternario, et in alio quinario,
producetur tertia species, puta sesquiquarta, et sic in infinitum in
aliis speciebus, ut patet in figuris sequentibus.

Alvarus Thomas, Liber de triplici motu, S. 5.

¶ Proportio suprapartiens infinitas habet species, videli-
cet superbipartiens tertias, superbipartiens quintas, supertriparti-
ens quartas et sic in infinitum. ¶ Unde proportio superbipartiens
tertias est, qua maius continet minus semel tantum et duas terti-
as minoris. Unde in quolibet nomine huius speciei ponuntur duo
numeri. Primus numerus denotat numerum partium aliquotarum.
Et secundus denotat denominationes illarum, ut cum dicimus su-
perbipartiens tertias. ly „bi“ dicit numerum partium aliquotarum,
quas dicit esse duas, et ly „tertias“ dicit illas esse tertias partes
numeri minoris et sic exemplifica in aliis. ¶ Generantur autem in-
finitae species huius proportionis isto modo: capiatur in una serie
naturalis ordo numerorum incipiendo a ternario, et in alia omnes
impares incipiendo a quinario, et comparetur primus unius ordinis
primo alterius, et secundus secundo et sic in infinitum, et habebun-
tur infinitae species huius proportionis, ut patet in figura.

Alvarus Thomas, Liber de triplici motu, S. 5.

¶ Proportio autem multiplex superparticularis multas ha-
bet species, puta duplam sesquialteram, duplam sesquitertiam, tri-
plam sesquialteram, triplam sesquitertiam et sic in infinitum, quar-
um specierum definitiones patent ex dictis. ¶ Generantur autem
infinitae species eius hoc modo: capiatur in uno ordine naturalis
series numerorum incipiendo a binario, et in alio ordine capiantur
omnes numeri excedentes se quinario a quinario exordiendo, et
comparando primum unius ordinis primo alterius constabitur pri-
ma species, et referendo secundum secundo educetur secunda et
sic in infinitum, ut patet in figura. |

Alvarus Thomas, Liber de triplici motu, S. 5.

¶ Proportio vero multiplex superparticularis infinitas habet
species, quarum quaelibet in infinitas etiam pa[r]titur species, pu-
ta duplam superparticularem, triplam superparticularem, quadru-
plam superparticularem et sic in infinitum. ¶ Unde ad procreandas
infinitas duplas superparticulares capiantur duae series numero-
rum, et in prima ponatur naturalis series numerorum incipiendo
a binario, in alia vero ponantur omnes numeri impares a quinario
inchoando, et tunc referendo primum inferioris primo superioris,
et secundum inferioris secundo superioris et sic consequenter ha-
bebuntur infinitae species huius duplae superparticularis. ¶ Sed ad
producendas infinitas triplas superparticulares constituatur in pri-
ma serie naturalis ordo numerorum se mota unitate, et in secunda
capiantur omnes numeri excedentes se ternario incipiendo a sep-
tenario, tunc modo iam saepius dicto referendo numeros infinitas
triplas superparticulares educes. ¶ Ad generandas vero infinitas
quadruplas superparticulares constituatur naturalis series numero-
rum a primo numero inchoando in linea superiori, in inferiori vero
ordinetur quaedam series numerorum continu[o] excedentium se
quaternario inchoando a novenario. ¶ Ad generandam autem se-
quentem speciem, puta quintuplam superparticularem, capias pro
primo ordine naturale[m] seriem numerorum, quam pro qualibet
specie debes capere, et pro secundo omnes numeros excedentes
se quinario incipiendo ab undenario, et pro sequenti specie, pu-
ta sextupla superparticulari, capiantur omnes numeri excedentes
se senario incipiendo a tridenario numero, pro alia excedentes se
septenario inchoando a quindenario et sic in infinitum, ut patet in
figuris sequentibus.

Alvarus Thomas, Liber de triplici motu, S. 5.

¶ Proportio vero multiplex suprapartiens infinitas habet
species, ut dupla suprabipartiens tertias, tripla suprabipartiens ter-
tias et sic in infinitum coadunando omnes species proportionis
multiplicis cum qualibet suprapartiente et econverso. Et infinitas
similiter habet species, quarum quaelibet in infinitas etiam partitur
species, ut puta dupla suprapartiens in duplam suprabipartientem
tertias, in duplam suprabipartientem quintas, in duplam suprabi-
partientem quartas et sic in infinitum. ¶ Genera[]tur autem dupla
superpartiens isto modo: constituatur naturalis series numerorum
incipiendo a ternario, quae semper debet esse prima in qualibet
specie tali, et in linea inferiori ponantur omnes numeri excedentes
se ternario inchoando ab octonario. ¶ Pro generatione vero triplae
suprapartientis in secunda serie ponantur omnes numeri exceden-
tes se quaternario incipiendo ab undenario. ¶ Pro generatione au-
tem quadruplae suprapar[t]ientis ponantur in secunda serie omnes
numeri excedentes se quinario incipiendo a quatuordecim. Et pro
sequenti specie capiantur omnes excedentes se senario, et pro alia
septenario et sic in infinitum, ut patet in figuris sequentibus.

Alvarus Thomas, Liber de triplici motu, S. 5.


